
Të nderuar Zonja dhe Zotërinj,

Jam i privilegjuar të jem sot me Ju këtu në promovimin e udhërrëfyesit për Programet Nacionale të Kontrollit të Kancerit.

Vlerësojmë se promovimi i sotëm i Udhërrëfyesit është një moment i mirë që t’i mobilizojmë forcat, dijen dhe kapacitetet tona për krijimin e një Programi Nacional për Kontrollin e Kancerit, në kuadër të politikave të sistemit tonë shëndetësor.

Ministria e Shëndetësisë e Republikës së Kosovës, e vetëdijshme se kanceri paraqet sot një problem  global që sfidon ashpër shëndetin e miliona njerëzve anekënd botës, bashkë me sistemet shëndetësore dhe ekonomike të tyre, i ka kushtuar vëmendje të veçantë ngritjes së kapaciteteve për parandalimin, diagnostikimin, trajtimin dhe kujdesin për ata që janë prekur nga sëmundja.

Gjatë vitit që shkoi, vëmendje të posaçme i kemi kushtuar rritjes së numrit te specializantëve për shumë herë në Onkologji, mbështetje organizimit të konferencave profesionale-shkencore vendore e ndërkombëtare, organizimit të caktimit konsiliar të tarapisë për kancer në QKUK, begatimit të Listës Esenciale për Kimioterapi, rritjes së buxhetit për citostatikë për 15 herë, edukimit të kuadrit mjekësor për radioterapi, rregullimit të vijës së referimit të institucioneve publike dhe private, intensifikimit të bashkëpunimit ndërkombëtar në këtë lëmi me ekspertë nga Evropa e veçanërisht nga SHBA-të për vetëdijesim dhe Organizim të Qendrës Ballkanike për Kancerin e Gjirit, trajnime dhe fushatë vetëdijesuese për mamografi në spitalet e vendit, me bindje të plotë se vetëdijesimi mund të ndihmojë në parandalimin e kancerit dhe shpëtimin e shumë jetëve. 

Është çështje javësh, ndërkaq kur Kosova përfundimisht do të fillojë të aplikojë radioterapinë në Institutin Onkologjik.

Kështu, do të kompletohet hallka e mjekimit të sëmundjeve malinje në vendin tonë, ku aplikimit të Kimioterapisë, Trajtimit Kirurgjik dhe hormono-terapisë, po i shtohet edhe radioterapia.

Megjithatë, kjo nuk është ajo që do ti vë pikë kësaj teme, sepse, të vetëdijshëm se sëmundja e kancerit, do të jetë sfidë edhe për vitet që vijnë. 
Ministria do të punojë ngushtë me partnerët qeveritarë dhe ata joqeveritarë, sektorin privat dhe organizatat profesionale, që në kuadër të politikave të veta, të hartojë Programin Nacional për Kontrollin e Kancerit.
Me këtë, synojnë zvogëlimin e incidencës së kancerit dhe vdekshmërisë, duke përmirësuar e zgjatur në të njëjtën kohë jetën e atyre që janë prekur nga sëmundja, para së cilës, nuk do të dorëzohemi.

Ministria e Shëndetësisë beson se kapacitetet humane, fizike e profesionale të vendit tonë, ofrojnë mundësi që kancerit t’i kushtohet vëmendja e veçantë, dhe zbatimi sistematik i programeve parandaluese do të mundësojë të rritet efikasiteti në diagnostikimin me kohë të rasteve, trajtimin e tyre korrekt sipas protokolleve më të avancuara kundër kancerit, duke arritur kështu qëllimet themelore në trajtimin e kancerit që janë shërimi, zgjatja e përmirësimi i cilësisë së jetës.

Motoja e kësaj dite se “kanceri mund të parandalohet” kërkon të punojnë së bashku... që qytetarët t’i dallojnë shenjat e para dhe kanceri të zbulohet me kohë.  Zbulimi me kohë, do të thotë mjekim korrekt dhe shpëtim i jetës.

Ne i besojmë jetës, prandaj besojmë edhe në rezultate më të mira në luftën kundër kancerit.  Sidomos atëherë, kur brenda kapaciteteve që kemi zhvillojmë dhe zbatojmë programe të mira parandaluese dhe mjekuese.

Ministria e Shëndetësisë do ta bëjë këtë bashke më Ju, për të mirën e të gjithëve. Ju faleminderit!

